
Annwyl Mr Arnold 
 
Ymchwiliad i’r gwaith craffu ar is-ddeddfwriaeth a phwerau dirprwyedig  
 
Mae Pwyllgor Is-ddeddfwriaeth Cynulliad Cenedlaethol Cymru yn cynnal 
ymchwiliad i’r gwaith craffu ar is-ddeddfwriaeth a deddfwriaeth arall sy’n dod o 
fewn ei gylch gwaith. Ysgrifennaf atoch er mwyn eich gwahodd i roi eich 
sylwadau ar y gwaith craffu ar ôl deddfu a wneir mewn perthynas â 
deddfwriaeth Gymreig.  
 
Er bod cylch gwaith ein rhagflaenydd – Pwyllgor Deddfau’r Ail Gynulliad – 
wedi ei gyfyngu i waith craffu technegol ar is-ddeddfwriaeth, mae gan y 
Pwyllgor presennol gylch gwaith ehangach. Erbyn hyn, gall graffu ar 
“rinweddau” offerynnau statudol ar seiliau eraill, fel a yw unrhyw offeryn 
statudol yn rhoi deddfwriaeth yr Undeb Ewropeaidd ar waith yn amhriodol neu 
a yw’n methu â gwireddu ei amcanion polisi yn berffaith (Rheol Sefydlog 
15.3).  
 
Caiff y Pwyllgor hefyd graffu ar y broses o ddirprwyo pwerau i Weinidogion 
Cymru ym Mesurau Senedd y DU yn ogystal â Mesurau’r Cynulliad. Caiff y 
Pwyllgor hefyd ystyried gorchmynion i ddiwygio rheoliadau sy’n effeithio ar 
feysydd sydd o fewn cymhwysedd y Cynulliad.  
 
Mae ymchwiliad y Pwyllgor yn canolbwyntio ar y meysydd gwaith newydd hyn 
– yn arbennig craffu ar “rinweddau” offerynnau statudol, a dirprwyo pwerau 
ym Mesurau Senedd y DU – a fydd yn sail i ddull y Pwyllgor o ymdrin â’i gylch 
gwaith ehangach yn y dyfodol. Amgaeir y llythyr ymgynghoriad ar gyfer yr 
ymchwiliad yn Atodiad 1 er gwybodaeth ac mae’n nodi cylch gorchwyl yr 
ymchwiliad (daeth yr ymgynghoriad i ben ym mis Medi 2008). 
 
Un mater a godwyd yn y dystiolaeth a ddaeth i law yw gwaith craffu ar ôl 
ddeddfu. Deallaf fod Comisiwn y Gyfraith wedi llunio adroddiad ar waith craffu 
ar ôl deddfu (‘Post Legislative Srutiny’ - LC302) ym mis Hydref 2006. Fodd 

bynnag, canolbwyntio’n bennaf ar graffu ar Ddeddfau Senedd y DU oedd yr 
adroddiad hwnnw.  
 
Hoffai’r Pwyllgor eich gwahodd i gyflwyno ymateb ysgrifenedig i’r cwestiynau 
a ganlyn, a fydd yn cynorthwyo gwaith y Pwyllgor yn y maes hwn: 
 

 A oes gan Gomisiwn y Gyfraith bolisi ynghylch adolygu cyfreithiau sy’n 
gymwys ar gyfer Cymru’n unig (offerynnau statudol neu Fesurau) neu 
ynghylch meysydd yn y gyfraith sydd o fewn cymhwysedd 
deddfwriaethol y Cynulliad neu gymhwysedd gweithredol Gweinidogion 
Cymru? Os oes, a fyddech cystal â’i esbonio. 

 Yn dilyn eich adroddiad ar waith craffu ar ôl deddfu, a oes unrhyw 
argymhellion y dylai Cynulliad Cenedlaethol Cymru eu hystyried yn 
benodol mewn perthynas â’r modd y gallai’r Cynulliad ymgymryd â 
gwaith craffu ar ôl deddfu?  

 Pe byddai’r Cynulliad yn ymgymryd â gwaith craffu ar ôl deddfu, pa 
gymorth a allai Comisiwn y Gyfraith ei gynnig?  

 
Gwerthfawrogir ateb erbyn 20 Chwefror 2009. Os oes gennych unrhyw 
gwestiynau pellach, cysylltwch ag Olga Lewis, y Dirprwy Glerc ar 02920 
898154. 
 
Yn gywir, 
 
 
 
Dr Dai Lloyd AC  
Cadeirydd  
Amg.  
 
 
 


